
Muğam, məlum olduğu kimi, Azərbaycan musiqisində şifahi 

ənənəli professional musiqi sənətinə xas olan vokal-instrumental və 
ya instrumental əsərlər, peşəkar musiqi ifaçılarının yaradıcılıq məh-
suludur. Muğam yarandığı zamanlardan başlayaraq, əsrlər boyu 
davam edən tədrici inkişaf və təkamül prosesi nəticəsində yetkin-
ləşmiş, formalaşmış, kamilləşmişdir. 

XX əsrin əvvəllərində muğamlar əsasında bəstəkar əsərləri – 
opera, simfonik musiqi, kamera-instrumental və vokal musiqi sahə-
sində müxtəlif janrlı əsərlər yaranmışdır. Bütün bu əsərlərdə 
muğamlardan istifadənin rəngarəng yolları və üsulları formalaşaraq, 
bəstəkarlarımızın zəngin yaradıcılıq təxəyyülünü nümayiş etdirir. 

Azərbaycan bəstəkarlarının simfonik əsərlərində də muğam 
müxtəlif üsullarla istifadə olunaraq, həm musiqi materialının əsasını 
təşkil edir, həm də bəstəkarların axtarışları üçün zəngin mənbəyə 
çevrilir. Bu baxımdan, simfonik muğam kimi yeni janr və həmçinin, 
muğamdan bəhrələnərək yazılmış simfoniyalar Azərbaycan bəstə-
karlarının yaradıcılığında xüsusi yer tutur. 

Azərbaycan musiqisində ilk dəfə “Simfonik muğam” janrı 
1948-ci ildə bəstəkar Fikrət Əmirov tərəfindən yaradılmışdır. 
F.Əmirov muğamların musiqi materialına və kompozisiya xüsusiy-
yətlərinə əsaslanaraq yazdığı “Şur” və “Kürd-Ovşarı”, “Gülüstan 
Bayatı-Şiraz” simfonik muğamları ilə Azərbaycan simfonik musiqi-
sində bu janrın bünövrəsini qoymuşdur. 

Janrın əsas xüsusiyyəti ondan ibarətdir ki, burada muğamın 
musiqi materialı, dəstgaha xas olan tədrici ardıcıl yüksələn inkişaf 
prinsipi, onun kompozisiya quruluşu, dramaturji hərəkət xətti saxla-
nılmış, eyni zamanda, muğam melodiyalarının inkişafında simfonik 
işləmə, rəngarəng orkestrləşdirmə üsulları tətbiq olunmuşdur. 

Bir çox Azərbaycan bəstəkarları da məhz F.Əmirovdan sonra bu 
janra müraciət etmişlər. Niyazi “Rast”, Süleyman Ələsgərov “Bayatı-
Şiraz”, Tofiq Bakıxanov “Hümayun”, “Nəva”, “Rahab” və s. sim-
fonik muğamlarını yaratmışdır. 

Azərbaycan bəstəkarları simfoniya janrında yazılmış əsərlərdə 
də muğama xüsusi diqqət yetirmişlər. Muğamla bağlı simfoniyalar 
Cövdət Hacıyevin, Soltan Hacıbəyovun, Arif Məlikovun, Vasif 
Adıgözəlovun, Aqşin Əlizadənin və başqa bəstəkarların yaradıcı-
lığında əsaslı yer almışdır. 

1970–1980-ci illərdə Azərbaycan bəstəkarlarının simfoniya 
janrına yeni baxışları, yeni münasibətləri İsmayıl Hacıbəyov, 
Məmməd Quliyev, Firəngiz Əlizadə, Azər Dadaşov, Sərdar Fərəcov 
və başqa bəstəkarların yaradıcılığında maraqlı və yeniliyə meyilli 
əsərlərdə öz əksini tapmışdır. Həmin əsərlər bəstəkarların muğama 
müraciəti ilə, axtarışları və nailiyyətləri ilə diqqəti cəlb edir. Biz bu 
istiqamətdə apardığımız araşdırmalarımızı S.Fərəcovun “Xətai” 
simfoniya-dastanı timsalında nəzərinizə çatdırmaq istəyirik. 

İlk növbədə, əsərin adı əlamətdardır. Qeyd edək ki, “Şah Xətai” 
adı ilə şifahi ənənəli poetik və musiqi yaradıcılığında bir çox əsərlər 
vardır ki, bunlar Azərbaycanın görkəmli dövlət xadimi, sərkərdə və 
şair Şah İsmayıl Xətai ilə əlaqələndirilir. 

“Şah İsmayıl və Taclı xanım” dastanı şifahi xalq ədəbiyyatında, 
“Şah Xətai” türküləri türk musiqisində, “Şah Xətai” divanisi aşıq 
musiqisində, “Şah Xətai” muğam şöbəsi şifahi ənənəli professional 
musiqi yaradıcılığında olduqca məşhurdur. 

Bu baxımdan “Şah Xətai” şöbəsinin yaranma tarixinin araşdırıl-
ması da mühüm əhəmiyyətli məsələdir və musiqişünasların diqqət 
mərkəzindədir. I Muğam Aləmi Simpoziumunda (2009) İtalyalı 
tədqiqatçı Stiven Blum “Şah Xətai” muğam şöbəsi ilə bağlı maraqlı 
fikirlər söyləmişdir: “Xorasanda “baxşı” adlandırılan şairlərə görə 
“Şah Xətai” adı 6 müxtəlif melodik çərçivəni özündə birləşdirən, 
failatün, failatün, failatün, failin formatında 15 hecadan ibarət şeir 

ölçüsünə və şeir ölçüsü ilə ahəng təşkil edən musiqi ritminə malik 
janrdır”. 

Tədqiqatçılar hesab edir ki, “Şah Xətai” şeir formaları aşıq-
lardan götürülüb. “Şah Xətai” fars rədifi, muğamdakı guşə və 
şöbədir. 1904-cü ildə fars dilində yazılımış və 10 il sonra nəşr 
edilmiş “Bahur Əl-Xan” elmi əsərində Forsad Əl-Dauli Şirazi 
(1855–1920) “Şah Xətai”ni 3 dəstgahda – “Şur”, “Segah”, “Nəva” 
muğamlarında guşə kimi göstərib [Stiven B., 2009]. 

“Şah Xətai” guşə kimi orta əsrlərdə “Nəva” muğamının bir növ 
nüvəsini, özəyini, fəlsəfi körpüsünü təşkil edirdi. “Nəva” muğa-
mında “Şah Xətai” “Zəmin xarə”dən sonra oxunan ən zil şöbədir. 
İran musiqisində “Şah Xətai” – “Nəva” və “Bayatı-İsfahan” dəstgah-
larına daxildir. 

Azərbaycanda “Şah Xətai” şöbəsi qədimdə “Segah”, “Şahnaz”, 
“Nəva”, “Dügah”, “Bayatı-Qacar” muğamlarında oxunmuşdur. 

Müasir dövrümüzdə “Şah Xətai” şöbəsi “Bayatı-Qacar” muğa-
mında səslənən, I oktavanın “mi bemol” səsinə istinad edən kiçik bir 
şöbədir. Məlum olduğu kimi, “Bayatı-Qacar” muğamı dinləyicidə 
dolğunluq, qəm-qüssə, kədər hissləri oyadan muğamdır. “Şah Xətai” 
şöbəsi “Bayatı-Qacar” muğamına daxil olan şöbə kimi melodik 
quruluşuna və istinad pillələrinə görə “Şur” muğamının “Zəmin 
xarə” və “Hicaz” şöbələrinin istinad pərdələrinə daha uyğundur. 

Bəstəkar yaradıcılığında da “Şah Xətai” muğam şöbəsinə və 
aşıq havasına müraciət olunmuşdur. Bu adda əsərlər ilk növbədə, 
məhz Azərbaycanın böyük dövlət xadimi və şair Şah İsmayıl 
Xətainin adı ilə bağlı olaraq təfsir olunur. Bu baxımdan musiqinin 
obrazlı məzmunu önəmli keyfiyyət kəsb edir. 

Lakin onu da deyək ki, Müslüm Maqomayevin “Şah İsmayıl” 
muğam operası bu adla bağlıdır. Bəstəkar burada Şah İsmayıla həsr 
olunmuş aşıq dastanlarının variantlarından birinə müraciət etmişdir. 

Sərdar Fərəcovun simfoniyasında (1988) real tarixi obrazın 
təsviri öz təcəssümünü tapmışdır. Simfoniyanın adı ilə bağlı olaraq, 
“Şah Xətai” muğam şöbəsinin və aşıq havalarının S.Fərəcovun 
“Xətai” simfoniya-dastanında istifadə olunması əlamətdardır. Bu 
cəhət əsərin janr xüsusiyyətlərinə, kompozisiya quruluşuna və 
musiqi məzmununda qabarıq əks olunmuşdur. 

Əsərin simfoniya-dastan adlandırılması da olduqca maraqlıdır. 
“Simfoniya” musiqi janrı, “Dastan” isə şifahi ənənəli yaradıcılığın 
epik janrıdır. Adından məlum olur ki, simfoniya bir başa ədəbiy-
yatla, xüsusi ilə şifahi xalq ədəbiyyatı ilə, aşıq yaradıcılığı və muğam 
janrları ilə bağlıdır. 

Simfoniyanın musiqi məzmunu proqramlıdır: burada Şah 
İsmayıl Xətainin gənclik çağları və şah elan olunması, öz düşmən-
lərinə, rəqiblərinə qalib gəlməsi,”Çaldıran” döyüşü, bu döyüşdə 
məğlubiyyəti və ən əsası şairliyi əks olunub. Burada o, həm aşiq, 
həm şair, həm sərkərdə, həm sufi-təriqət başçısı kimi təsvir edilib. 
Əsərin sonunda Şah İsmayıl Xətai əbədiyyətə qovuşsa da, lakin bir 
obraz kimi simvolikləşir, əbədiləşir, bir şair və sərkərdə kimi 
yaddaşlara həkk olunur. 

Simfoniya əvvəldən sona kimi aramsız 25 dəqiqə ərizində 
səslənir, daxilən isə 4 hissəyə bölünür: “Proloq”; “Variasiyalar”; 
“Dastan”; “Epiloq”. 

Buna görə də, simfoniyanın formasını şərti olaraq reprizli 
təzadlı-mürəkkəb forma kimi qəbul etmək olar. Əsər boyu aşıq 
havalarının intonasiyalarını, eləcə də muğam şöbələrinin səslən-
məsini eşidirik. Məsələn, “Proloq”da “Bayatı-Qacar” və “Dəşti”, 
“Əbu Əta” muğamlarının intonasiyalarını, “Variasiyalar” hissəsində 
“Zəmin xarə”, “Dastan” hissəsində “Humayun”, “Şur” muğamlarına 
aid mövzularını, “Epiloq”da isə “Bayatı-Qacar” muğamının “Şah 
Xətai” şöbəsini qeyd edə bilərik. Burada muğamlar bir-biri ilə 
sərbəst və özünəməxsus, yaradıcı surətdə bir-birilə əvəzlənir. 

Simfoniyanın mövzuları “fa#” səsində qərarlaşan bir mərkəzə 
meyl edən bir neçə lad dayaqlarının qovuşdurulmasından qidalanır 
ki, bu da məsələn, “Zəmin xarə”, “Bayatı-İsfahan”, “Bayatı-Qacar” 
kimi muğamları ilə əlaqədardır. 

Xüsusilə “fa#-sol#” səsləri əsərin özəyi kimi müxtəlif alətlərdə 
keçirilərək, müxtəlif kombinasiyalarda qurulur. Bəstəkarın şəxsi 
qeydlərinə görə, bu 2 səs sanki “əbədi yaşar bir qüvvədən – Tanrının 
varlığından söz açır”. Fikrimizcə, bu iki səs “əbədiyyət” mövzusunu 
özündə əks etdirir. 

Simfoniyanın hissəslərində də bu iki səs üzərində qurulmuş 

mövzuların işlənilməsini qeyd etməliyik. Xüsusilə II hissədə 
bəstəkar “sol#-fa#” səslərini mövzu əsası kimi götürərək, 6 özünə-
məxsus variasiya yaratmışdır ki, bunlar da əsərin məzmunundan irəli 
gələrək, gah alleatorika fonunda, gah da muğam üstündə qurulur. 
Bəstəkar həmçinin, sufi rəqsi olan “Səma” rəqsindən, aşıq 

musiqisindən istifadə etmişdir. Bu hissənin sonunda, şeypurlar və 
trombonların ifasında İsmayılın şahlığını bəyan edən gur sədalar 
səslənir. 

III hissəni bəstəkar məhz “dastan” adlandırır. Bu ad birbaşa 
simfoniyanın adı və mövzusu ilə bağlıdır. Artıq qeyd etdiyimiz kimi, 
Şah İsmayıl bir obraz kimi bir neçə Azərbaycan dastanlarında öz 
əksini tapmışdır. Bu simfoniyada real tarixi şəxsiyyət olan Şah 
İsmayıl Xətai haqqında dastan sanki musiqi vasitəsilə qələmə alınır. 

“Dastan” hissəsi 2 mövzudan ibarətdir. I mövzu – “Xəbərdarlıq” 
mövzusu, “Çaldıran” döyüşündəki məğlubuyyətdən, fəlakət, rəzalət, 
bəladan xəbər verir. Sanki Allah tərəfindən Şah İsmayıl Xətaiyə 
xəbərdarlıq edilir. II mövzu isə “Döyüş” səhnəsinin təsvirini yaradır. 
Böyük bir savaşdan sonra böyük bir məğlubiyyət gəlir. Burada Şah 
İsmayıl Xətainin məğlubiyyətini səciyyələndirən “Ağı” səslənir. 

Simfoniyanın sonuncu hissəsi “Epiloq”dur. Bəstəkarın ideya 
konsepsiyasına görə epiloqda Şah Xətai şah kimi, böyük sərkərdə 
kimi deyil, şair kimi təsvir edilir. Eplioq romantik əhval-ruhiyəlidir. 
Bəstəkar burada maraqlı üsula üz tutur. “Bayatı-Qacar” muğamının 
“Şah Xətai” şöbəsinin səslənməsini məhz eyni adlı simfoniyasına 
daxil edir. “Xətai” simfoniyası, “Şah Xətai” muğamı, “Şah Xətai” 
obrazı və onun “Doğrusu” qəzəli - simfoniyanın fəlsəfi ideyası məhz 
burada açılır. Hər şey sırf Xətainin adı ilə bağlı olaraq əlaqələndirilir. 

Vokal ifada xanəndə Xətainin “Doğrusu” qəzəlini oxuyur: 
 

Ey müsəlmanlar, əsiri-zülfi yarəm doğrusu, 
Bu siyahkarın əlindən biqərarəm doğrusu. 
Derdim, ol dilbər yanında etibarım var mənim, 
Yoxladım, etdim yəqin, bietibarəm doğrusu. 
Bir quru candan nolur, qurban edim cananimə, 
Ol pərirüxsaridən, çox şərmisarəm doğrusu. 
Şah Xətai seyrə çıxdı, açdı Hürrün qəbrini, 
Bar-ilahi, əfv qıl kim, tövbəkaram doğrusu. 

 
Qəzəlin məzmununu bəzi tədqiqatçılar onun “Xətai” ləqəbini 

almasına səbəb olan bir hərəkəti ilə - Hürrün qəbrini açması ilə 
əlaqələndirirlər. 

Muğamdan sonra yenidən aşıq musiqisinin intonasiyaları 
Xətainin sanki gəncliyini, qüdrətini yenidən işıqlandırır. Artıq Şah 
Xətai sanki simvola çevrilir. “Səma” rəqsinin intonasiyaları Xətai-
nin mənən yüksəlməsini, göylərlə təmasa girməsini təmsil edir. 
Burada ifaçılar üçün şərti işarələr verilməklə, onların sərbəst ifasına 
yol verilir. Sona yaxın kselafonun və fortepianonun sərt, dəqiq 
ritmik vurğuları əsasında musiqi yekunlaşmağa doğru gedir və əsər 
“xəyal” mövzusunun sədaları altında tamamlanır. 

Bəstəkar S.Fərəcov əsərin finalı haqqında belə söyləyir: “Əsərin 
sonunda artıq Şah İsmayıl Xətai reallıqdan çıxıb simvola çevrilir. 
Onun şeir pərisi, obrazı xəyala dönərək poeziyada yaşayır. Reallıq 
və tarix isə öz səhifəsini kitab səhifələri kimi bağlayır!..”. 

Sonda qeyd edək ki, əsər 1988-ci ildə yazılmış, ilk dəfə 2007-ci 
ildə Azərbaycan Bəstəkarlar İttifaqının VIII qurultayında, 2011-ci 
ildə isə “Muğam aləmi” II Beynəlxalq Muğam Festivalı çərçivəsində 
Azərbaycan Dövlət Simfonik Orkestrinin ifasında, dirijor Fəxrəddin 
Kərimovun rəhbərliyi altında səsləndirilmişdir. 

İkinci dəfə ifa olunan zaman bəstəkar simfoniyada müəyyən 
redaktə işləri aparmışdır. Bu baxımdan simfoniyanın müəllif redak-
siyalarının müqayisə olunması da maraq doğurur. 

Birinci redaksiyada “Şah Xətai” muğam şöbəsi trombonun solo 
ifasında başlayır və ingilis sümsüsünün ifasında davam etdirilir. 
Orkestr partiyalarının qruplarla daxil edilməsi müşayiətdə səs 
dalğalarının yüksəliş və eniş effektini yaradır və mövzunun sonunda 
sönür. Həmin parçanı nümunə kimi təqdim edirik. Əyani surətdə 
muğam mövzusunun yerini partiturada təsəvvür etmək üçün bu 
epizodu tam şəkildə veririk. 

Onu da qeyd etməliyik ki, bu epizodda muğama əsaslanan möv-

zunu bəstəkar Sərdar Fərəcov ilkin mənbədən notlaşdırmış, sonra 
həmin not yazısına əsasən muğam mövzusunu partituraya daxil 

etmişdir. Lakin bununla belə, muğam melodiyasını bəstəkar olduğu 
kimi deyil, öz təxəyyülünə uyğun bir variantını yaratmışdır. Muğam 
melodiyası ilə əsərin mövzusunun müqayisə olunması bunu sübut 
edir. 

 
“Şah Xətai” muğam şöbəsi. 
Nota yazan: Sərdar Fərəcov 

 
 
İkinci redaksiyada “Şah Xətai” şöbəsi - “Bayatı-Qacar” muğa-

mının bir şöbəsi olaraq, vokal şəkildə xanəndənin ifasında səs-
ləndirilir. Xanəndənin muğam oxumasının daxil edilməsi simfonik 
partituraya fərqlilik aşılayır və əsərə qarşı olan marağı daha da 
artırır. Çünki muğamdan simfoniyada istifadə olunmasının daha bir 
yolunu izləyirik. Xanəndənin öhdəsinə buraxılmış muğam impro-
vizasiyasının nota yazılmadan simfoniyanın partiturasına daxil 
edilməsi birinci redaksiyadakı nota alınmış instrumental ifadan çox 
fərqli bir təəssürat yaradır. Bir daha simfonik musiqidə muğamdan 
istifadə yollarının genişliyini sübut edir. 

Biz həmin muğam şöbəsini xanəndə Zabit Nəbizadənin ifasın-
dan notlaşdırmışıq və həmin ifaçılıq təfsirini təqdim edirik: 

 
“Şah Xətai” muğam şöbəsi. 
Xanəndə Zabit Nəbizadənin ifasından notlaşdırılmışdır. 
Nota yazan: Humay Fərəcova 
 

 
 
Yuxarıda göstərilən muğamın instrumental və vokal ifadan not 

yazılarının müqayisə olunması bəstəkarın muğama yaradıcı müna-
sibətini nümayiş etdirir. 

Burada “Xətai” simfoniya-dastanından bir parçanı – “Şah Xətai” 
muğamının səslənməsi epizodunu diqqətinizə təqdim etmək istə-
yirəm. Səsyazısı 2011-ci ilə aiddir. İfa edir: Ü.Hacıbəyli adına 

Azərbaycan Dövlət Simfonik Orkestri. Dirijor əməkdar incəsənət 
xadimi Fəxrəddin Kərimov, solist Zabit Nəbizadədir. 

Azerbaijanian composers paid special attention to mugam in 

their works in symphonic genre. Symphonies based on mugam took 
substantial place in creative works of Jovdat Hajiyev, Soltan Haji-
beyov, Arif Melikov, Vasif Adygezalov, Agshin Alizade a. o. 

In1970–1980-ies new renditions of a symphonic genre were 
reflected in intricately innovative works in the creative output of 
Ismail Hajibeyov, Franghiz Ali-zadeh, Azer Dadashov, Sardar 
Farajov and other composers. Those works attract attention with 



discoveries. Below are the findings about S.Farajov’s “Khatai” 
symphony-epic. 

There are many works named “Shah Khatai” in poetic and 
musical heritage of the oral tradition, that are associated with Khatai, 
warlord and poet. “Shah Ismail and Tajli khanum” 


